
Araka ny efa hitantsika, ny fankasitrahana dia baiko

mivantana avy amin'ny Soratra Masina ary marika tsy azo

ihodivirana amin'ny fahafenoana ny Fanahy Masina. Ireo

zava-misy ireo dia mitarika fanatsoahan-kevitra azo

ampiharina roa izay mihatra amintsika tsirairay avy:

voalohany, ny Kristiana tsy mankasitraka dia tsy mankatò;

faharoa, ny Kristiana tsy mankasitraka dia tsy feno ny

Fanahy Masina.

Takiana koa ny fisaorana mba hidirana eo

anatrehan’Andriamanitra, araka ny vakintsika ao amin’ny

Salamo 100:4–5:

“Midira eo amin'ny vavahadiny amin'ny

fisaorana, ary eo an-kianjany amin'ny

fiderana; Misaora Azy, mankalazà ny

anarany, fa tsara Jehovah; Mandrakizay ny

famindrampony, ary mihatra amin'ny

taranaka fara mandimby ny fahamarinany.”

Ny dingana roa lehibe amin'ny fanatonana an'Andriamanitra

dia ny fidirana eo amin'ny vavahady amin'ny fisaorana sy

ny fidirana eo an-kianja amin'ny fiderana.

Indray, ny mpanao salamo dia nanome antony telo mazava

tsara tokony hisaorantsika an'Andriamanitra. Voalohany,

“tsara Jehovah”; faharoa, “Mandrakizay ny famindram-

pony”; ary fahatelo, “Mihatra amin’ny taranaka fara

mandimby ny Fahatokiany”. Ny tsirairay amin'ireo dia

maharitra sy tsy miova. Andriamanitra dia tsara

mandrakariva; Mandrakizay ny famindram-Pony; Mihatra

amin'ny taranaka fara mandimby ny Fahatokiany. Tsy

miankina amin’ny fihetseham-pontsika na ny toe-javatra

misy antsika ny antony voalohany tokony hisaorana

an’Andriamanitra. Mety hahatsiaro ho maivamaivana isika

indray andro, midina ny manaraka; indraindray

nampaherezina, indraindray kivy. Tsy misy antony tokony

hanovana ny toe-tsaina feno fankasitrahana

an’Andriamanitra anefa.

Mba hanatonana an'Andriamanitra miorina amin'ireo zava-

misy telo mandrakizay ireo, dia mila manova ny

fifantohantsika isika. Mila miala amin’ny zavatra

mahasosotra, na mahakivy, na mampahatezitra antsika

isika, fa mijery ny zavatra mandrakizay, izay hitantsika

amin’ny mason’ny finoana. Rehefa manatona

an’Andriamanitra amin’ny fifantohana tsara isika, dia afaka

mandre sy mandray avy Aminy.

Misaotra Anao, Tompo ô. Omeko Anao ny fiderana.

Manambara aho fa miditra amin'ny vavahadinao amin'ny

fisaorana aho, ary ny kianjanao amin'ny fiderana, fa tsara

Hianao, ary mandrakizay ny famindram-ponao. Mahatoky

Ianao. Hanatitra fanati-piderana mandrakariva aho, amin’ny

anaran’i Jesosy Kristy, Amena.

‘’Ny toetra nivelatra tato
anatintsika amin’ity

fiainana ity no hamaritra
antsika any amin’ny

mandrakizay. Handao ny
fanomezan-tsika isika; ny

toetrantsika dia ho
antsika mandrakizay.’’

